
అబ్బోటిమాటలువిని వారును వెఱగుపడుచు పుత్రీ! ఈ చరిత్రయంతయు పిమ్మట విమర్శింతుముగాక. ఈ మువ్వురును మనయూరిలో వెఱ్ఱివాండ్రవలె సంచరించుచుండ నెల్లరును నిజమనుకొనుచుండిరి. నేటితో వీరిచేష్టలు స్పష్టపడినవి. తరుచు  తస్కరులీరీతినే యున్మత్తులవలె గ్రామములో దిరుగుచు బ్రజలగుట్టు దెలిసినపిమ్మట సొమ్ములు దోచికొనిపోవుచుందురు. వీండ్రు గజదొంగలు. పెండ్లి సందడిలోనుండ నెట్లో కోటలో ప్రవేశించి మిమ్ములను మోసపుచ్చి తీసికొనివచ్చిరి. నీభర్తనెందో
దాచియుంచినారని తలంచెదను. వీరిచేతనే నిజము చెప్పించెద చూడుమని కోపోద్దీపితుండయి పండ్లు పటపట గొఱుకుచు వీండ్రమువ్వురను ఱెక్కలు విరచికట్టి కశలతో బాదుచు వీటిలోనికిం దీసికొనిరండని కింకరులకాజ్ఞయిచ్చి మందపాలుండప్పుడే పుత్రికందీసికొని పరివారములో కూడ కోటలోనికిం బోయెను.

ఆభటులు శమనభటులట్ల చదులవాగార్భరుల దర్జించుచు పిడచేతులగట్టి యమ్మువ్వురను బగులగొట్టుచు క్రమంబున బట్టణపువీధులన్నియుద్రిప్పి ప్రజలుగుంపులుగావచ్చిచూచి యాశ్చర్యపడుచుండ రాజసభకు తీసికొనిపోయిఱేని మ్రోలనిలువం బెట్టిరి.

అప్పుడు రాజు మీరు నిజముచెప్పుడు విడిపింతును. ఇంద్రదత్తు నేమిచేసితిరి. మాలతినెట్లు తీసికొనిపోయిరని యెన్నివిధముల నడిగినను తర్జించినను భర్జించినను వారు పలికెడుమాటయే తప్ప మరేమియుంజెప్పరైరి దానంగోపించి మందపాలుడు వాని కారాగారంబున నుంపనియమించి యంతఃపురమున కరిగెను.

శుద్ధాంతకాంత లక్కాంతామణి వృత్తాంతమంతయువిని యొకరీతిం బలుకం జొచ్చిరి. వారిమాటలు తనకు మిక్కిలి విరుద్దముగా దోచినంత మాలతి మరియొకనాడు సఖులతో నిట్లు సంభాషించినది.

మాలతి - కలభాషిణి! నాకు వివాహమైనట్లును ప్రియునితో గేళీగృహంబున కరిగినట్లు మీరును చెప్పుచున్నారేమి ? మీకు మతిచెడినదా? లేక పరిహాసకల్పితమా?

కల - నీ వట్లనిన మే మేమని చెప్పుదుము. నీచేతులు పట్టుకొని యింద్రదత్తు శిరంబున ముత్తెపు తలంబ్రాలు వోయించిన దానను నేనుగాదా ?

మాలతి - రామరామ ఎంతయబద్ద మాడుచున్న దానవు నేను నిద్రపోవుచుండ నాచేత బోయించితివా యేమి?

కల - నీమాట వింతగా నున్నది. నీవప్పుడు వారచూపులచే బ్రియునిం జూచుచు మందహాసము సేయలేదా? జ్ఞాపకము దెచ్చికొనుము. అదియొకటేల కేళీ గృహంబునంగావించిన కృత్యంబులు పెక్కు లున్నవి. వానినన్నింటిని మరచిపోయితివా యేమి?

మాలతి -- వానిలో కొన్నింటి చెప్పుము .

కల - నీవు ప్రియుని చిటికెనంబట్టుకొని కేళిగృహంబున కరుగునప్పుడీ

